
             International Conference on Developments in Education 
Hosted from Bursa, Turkey 

https: econferencezone.org                                                                                                    Feb.  20th   2023 

 

5 

O‘QUVCHILAR NUTQIDAGI SHEVA SO‘ZLARNI BARTARAF 

ETISHNING METODIK ASOSLARI 

Firuz Safarov 

BuxDUPI boshlang‘ich ta’lim nazariyasi va metodikasi kafedrasi, dotsenti 

 

Sarvinoz Abdurayimova 

BuxDUPI boshlang‘ich ta’lim yo‘nalishi magistranti, Buxoro shahridagi  

Maryam Yoqubova nomidagi  9-maktab o‘qituvchisi 

 

Annotation:  

This article talks about the methodological basis for the elimination of dialect words in the 

speech of primary school students. 

Tilshunoslikning lug‘at tuzish masalalarini ilmiy tadqiq qiluvchi va lug‘at tuzish bilan 

shug‘ullanuvchi sohasi leksikografiya (gr.lexikos—so‘z, so‘zga oid va grapho—yozaman) 

yoki lug‘atchilik deyiladi. Maqsad va vazifasiga ko‘ra leksikografiya ikkiga bo‘linadi: 

a) ilmiy leksikografiya lug‘atchilikning nazariy masalasi bilan shug‘ullanadi; 

b)  amaliy leksikografiya bevosita lug‘at tuzish ishi bilan mashg‘ul bo‘ladi. 

Har qanday nutqiy bayon grammatik jihatdan o‘zaro bog‘langan, mazmunga mos so‘z va so‘z 

birikmalarining ma’lum izchillikda joylashtirilishidan tuziladi. Kishining lug‘ati qanchalik 

boy va rivojlangan bo‘lsa, uning nutqi ham shunchalik boy bo‘ladi. O‘z fikrini aniq va ifodali 

bayon etishiga keng imkoniyat yaratiladi. Shuning uchun  lug‘atning boyligi, xilma-xilligi, 

harakatchanligi metodikada nutqni muvaffaqiyatli o‘stirishning muhim sharti hisoblanadi. 

     Maktabda nutq o‘stirishning muhim vazifalaridan biri lug‘at ustida ishlashni yaxshilash, 

tartibga solish, uning asosiy yo‘nalishlarini  ajratish va asoslash, o‘quvchilarning lug‘atini 

boyitish jarayonini boshqarish  hisoblanadi. 

 

    Maktabda lug‘at ustida ishlash metodikasi to‘rt asosiy yo‘nalishni ko‘zda tutadi: 

 1. O‘quvchilar lug‘atini boyitish, ya'ni yangi so‘zlarni, shuningdek, bolalar lug‘atida 

bo‘lgan ayrim so‘zlarning Yangi ma’nolarini o‘zlashtirish. Ona tilining lug‘at boyligini bilib 

olish uchun o‘quvchi o‘z lug‘atiga har kuni 8-10 ta Yangi so‘zni, shu jumladan, ona till 

darslarida 4-6 so‘zni qo‘shishi, ya’ni shu so‘zlar ma’nosini o‘zlashtirishi lozim. 

           2. O‘quvchilar lug‘atiga aniqlik kiritish. Bu ichiga quyidagilarni oladi:             1) 

o‘quvchi puxta o‘zlashtirmagan so‘zlarning ma’nosini to‘liq o‘zlashtirish, ya’ni shu so‘zlarni 

matnga kiritish, ma’nosi yaqin so‘zlarga qiyoslash, antonim tanlash yo‘llari bilan ularning 

ma’nosiga aniqlik kiritish; 2) so‘zning kinoyali ma’nosini, ko‘p ma’noli so‘zlarni 

o‘zlaShtirish; 3) so‘zlarning sinonimlarini, sinonim so‘zlarning ma’no qirralarini o‘zlashtirish; 

4) ayrim frazeologik birliklarning ma’nosini o‘zlashtirish. 

             3.  Lug‘atni faollashtirish, ya’ni o‘quvchilar ma’nosini tushunadigan, ammo o‘z nutq 

faoliyatida ishlatmaydigan nofaol lug‘atdagi so‘zlarni faol lug‘atiga o‘tkazish. Buning uchun 

shu so‘zlar ishtirokida so‘z birikmasi va gaplar tuziladi, ular o‘qiganlarni qayta hikoyalash, 

suhbat, bayon va inshoda ishlatiladi.  

    4. Adabiy tilda ishlatilmaydigan so‘zlarni o‘quvchilar faol lug‘atidan nofaol lug‘atiga 

o‘tkazish. Bunday so‘zlarga bolalarning nutq muhiti ta’sirida o‘zlashib qolgan adabiy til 

me’yoriga kirmaydigan, ayrim adabiy asar va so‘zlashuv tilida qo‘llanadigan sodda so‘z va 

iboralar, sheva va ijtimoiy guruhga oid so‘zlar kiradi. Adabiy til me’yori degan tushunchani 

o‘zlashtirgach, o‘quvchilar yo‘q orida izohlangan so‘zlar o‘rniga adabiy tildagi so‘zlardan 

foydalana boshlaydilar. Adabiy tilga oid malakalari mustahkamlangan sayin shevaga, 

jargonga oid so‘zlar, so‘zlashuv tilida ishlatiladigan sodda so‘z va iboralar o‘quvchilarning 

faol lug‘atidan chiqib keta  boshlaydi. 

Xulosa sifatida shuni aytish mumkinki, o‘quvchilar nutqidagi sheva so‘zlarni bartaraf qilishda 

lug‘atlardan foydalanish, badiiy matndagi notanish so‘zlar ustida ishlash, sheva so‘zlarning 

adabiy tildagi muqobili ishtirokida gap tuzdirish yaxshi samara beradi. 

